
Kasi na mikolo ya mongongo ya mwanje na nsambo, 
ntango akobanda koyula kelelo, libombami ya Nzambe 
ekomonisama, ndenge alobaki epai na baombo na ye 
basakoli.	 EMONISELI 10:7

NZAMBE AZALI NAINO KOSALA 
MAKAMBO YA MINENE NDENGE 

ASALAKI NA BIBLIA? 

OSÍLÁ KOMITUNA MPO NA NINI 
OSENGELI KOBATISAMA? 

BOBELE LOKOLA OZALI MONDIMI 
NA LINGOMBA, ELINGI KOLOBA ETE 

OBIKISÁMI? 

LIKAMBO NINI MPENZA ESALEMAKI 
KATI NA NYOKA PE EVA NA ELANGA YA 

EDENE? 

OYEBAKI ETE BIBLIA ELAKI ETE 
LIBOMBAMI YA NZAMBE EKOMONISAMA 

NA MIKOLO OYO YA SUKA? 

NTANGO EKOKI MPO MABOMBAMI 
EFUNGWAMA PE EMONISAMA NA MOKILI.                                                  

OLINGI KOYOKA LILOBA NA 
NZAMBE YA SOLO?

BIKAMWABikamwa

Malako 16:17-18

Bilembo oyo ekozala na baoyo bakondima; Na nkombo na 
ngai, bakobengana milimo mabe; bakoloba minoko ya sika;

Bakolokota banyoka; pe soki bameli eloko oyo ebomaka, 
ekosala bango mabe te; bakotiela babeli maboko, pe 
bakobika.

Sikawa, bóyoka baninga, bókanisa Mokonzi 
George ya Angleterre, ntango abikisamaki na 
bokono ya sclerose, wana tobondelaki mpo 
na ye. Bókanisa Florence Nightingale, (nkóko 
na ye ya mwasi azaláká mobandisi ya Croix 
Rouge), azalaki na kilo soko ntuku misato, 
alalaki wana pene na liwa, azalaki na kansére 
na suka ya estomá, alalaki wana pene na liwa. 
Ebengá moko ya moke eyaki pene na nzete 
oyo ezalaki wana pe Molimo ya Nzambe eyaki 
pe elobaki: “YANGO ELOBI NKOLO, akokufa 
te.” Akómi na kilo ntuku libwa na ndambo pe 
azali na nzoto kólóngónu.
Bókanisa moto ya Congrès, Upshaw, oyo 
azalaki kotambola na kiti ya bibósono pe 
kolala na mbeto mbúla na mbúla, mibu ntuku 
motoba na motoba. Pe na mwa ntango 
moke, atelemaki, apotaki mbangu na kati ya 
losambo, asimbaki misapi na ye ya makolo, 
akómaki malamu mpenza pe abikisamaki.
Bókanisa bato nkóto na nkóto oyo babikisámá. 
Mpo na nini tofandi awa kozela liwa? Tósala 
likambo moko mpo na yango.

Zalá na kondima soki ozali na bokono to bosenga. 
Biblia elobi ete Yesu Klisto azali ndenge moko lobi, 
lelo, pe libela, boye, soki Akokaki kosala ekamwiseli 
eleki mibu nkóto mibale, Akoki pe kosala ndenge moko 
lelo. Alakaki biso ete tokobikisama, soki tozali bobele 
na kondima. 

Biso nyonso tokoki kobalola nkasa ya Biblia pe komona 
ete Nzambe asalaka bikamwa: Mose akabolaki Mai na 
Mbu Motane, Eliya abengaki nzala, Yesu atambolaki 
likolo na mai, pe bayekoli babikisaki babeli.

Ezali na bikamwa nkóto na nkóto oyo ekomami na 
Biblia. Soki Nzambe atatolaka na bilembo pe bikamwa, 
boye, lelo, bikamwa na Ye ezali wapi? Akoki kobikisa 
kansére ndenge Abikisaki mbálá na Biblia? Boni na 
bokono ya SIDA to malaria? Akoki pe kosala bikamwa? 
Iyo, Nzambe azali kokoba  kosala bikamwa pe bilembo 
yango ezali kolanda baoyo bazali kondima.

Yoane 14:12

Solo, solo, nazali koloba na 
bino, Ye oyo akondimela ngai, 
misala oyo nazali kosala, ye 
pe akosala yango; akosala 
misala ya minene koleka oyo; 
mpo ete nazali kokende epai 
na Tata na ngai. 

Tris  
Griffin akendeki epai na monganga na ebandeli ya mobu 2013 mpo na 
mpasi ya mokongo, oyo azalaki kobanga ete ábunda lisusu na kansére. 
Masíni ya monganga etalisaki ete “mosisa epasukaki” na motema na 
ye, nde ekambaki minganga ete básala ba-examé mosusu pe báléngela 
lipasó na mokolo oyo elandaki. Mokólótó oyo eleki na motema, na 
elilingi, ezali elembo ya kopasuka yango mpenza, oyo elingaki koboma 
ye nokinoki soki ekatanaki. 

Florence 
Nightingale, 
mokitani ya 
infirmière moko 
ayebanaki mingi, 
azalaki na kansére ya 
estomá oyo ezalaki 
kosila te. Atíndáká 
fotó oyo lokola 
mbélá ya suka mpo 
bábondela mpo na 
ye liboso ete kansére 
éboma ye. Ndenge 
bozali komona, 
alingaki mpenza 
kokufa soki Nkolo 
Yesu abikisaka ye 
te na 1950. Fotó oyo 
mosusu bakangaki 
yango ntango 
asilaki kobikisama 
pe batindaki yango 
lokola litatoli ete 
Nzambe azali kokoba 
kobikisa babeli.

William D. 
Upshaw  
asalaki mosala 
mibu mwambe na 
Chambre ya ba-
Représentant ya 
Etats-Unis pe alukaki 
ete bápona ye lokola 
prezidá na 1932. 
Likama ya mosala 
ya bilanga ebukaki 
ye na bolenge na 
ye, pe asalaki mibu 
66 na banzete to 
na kiti ya bibosono. 
Na 1951, abikisamaki 
na mobimba pe 
atambolaki malamu 
mpenza na mikolo ya 
bomoi na ye.

Na mokolo elandaki, sima na bandimi kobondela mpo na ye, minganga 
batalaki lisusu na masíni mpo báyeba mpenza esika oyo epasukaki 
liboso bápasola. Na mbala oyo, bililingi etalisaki motema oyo esili 
kobikisama mpenza. Monganga azuaki kizungu-zúngu, pe alobaki na 
Madame Griffin: “Nayebi eloko nini náyebisa yo te. Mosisá ya motema 
na yo epasukaki, kasi sikawa yango nyonso esili nye.” Alakisaki ye 
bililingi bazuaki liboso na libondeli, pe oyo ya sima. “Ozali na bonsomi 
ya kokende, na yango, elembo ya kansére ezali ata moke te. Ozali 
mpenza na nzoto kólóngónu.”

(na ngámbo ya mwasi) Likongá ya 
monganga ezali kotalisa mosisá 
ya motema, ezali libúngútulú ya 
moíndo oyo ezali na katikáti ya 
elilingi. Mokólótó oyo eleki wana 
ezali eteni moko to “kopasuka” ya 
mosisá na motema, oyo esengaka 
lipasó nokinoki pe ebomaka soki 
ekatani. (na likolo) Elilingi ya 
mibale oyo ezuamaki mokolo 
elandaki. Kopasuka yango elímuaki 
mobimba pe ekendé libela.

Bisika ekomami
Nzembo 103:2-3 
Pambola YAWE, E molimo na ngai, pe kobosana te bolamu na ye nyonso:
Ye oyo alimbisaka libunga na yo mobimba; oyo abikisaka maláli na yo nyonso;

Yisaya 53:5
Kasi azokisamaki mpo na masumu na biso, atutamaki mpo na mabe na biso: etumbu mpo na 
kimia na biso ezalaki likolo na ye; pe na mapipi na ye, biso tobikisami.

Malako 16:17
Bilembo oyo ekozala na baoyo bakondima; Na nkombo na ngai, bakobengana milimo mabe; 
bakoloba minoko ya sika;

Luka 17:6
Nkolo alobaki ete, Soki bozalaki na kondima lokola mbuma ya mutarde, mbele bolobi na nzete 
oyo ya sikaminosi ya moíndo ete, Pikólámá pe lónámá na mbu; pe etosi bino.

Yoane 14:12
Solo, solo, nazali koloba na bino, Ye oyo akondimela ngai, misala oyo nazali kosala, ye pe 
akosala yango; akosala misala ya minene koleka oyo; mpo ete nazali kokende epai na Tata na ngai. 

I Batesaloniki 1:5
Mpo nsango malamu oyo tozali kosakola eyaki epai na bino kaka na maloba te, kasi pe na nguya, 
pe na Molimo Mosantu, pe na kondima makasi; ndenge boyebi motindo ya bato biso tokómaki epai 
na bino mpo na bolamu na bino.

Baebele 2:3-4 
Tokokima ndenge nini, soki totioli lobiko monene ya ndenge wana oyo Nkolo na biso asakolaki 
liboso pe oyo bato oyo bayokaki ye bamonisaki biso ete ezali solo;
Wana Nzambe pe apesaki litatoli elongo na bango, na bilembo pe makamwisi, pe na bikamwa 
ndenge na ndenge, pe makabo ya Molimo Mosantu, kokokana na mokano na ye?

Baebele 13:8 
Yesu Klisto azali ndenge moko lobi, lelo, pe libela.

Yakobo 5:15
Libondeli ya kondima ekobikisa mobeli, pe Nkolo akotelemisa ye; pe soki asalaki masumu, 
ekolimbisama.

I Petelo 2:24
Ye moko amemaki masumu na biso na nzoto na ye mpenza likolo na nzete, mpo tótika masumu, pe 
tózala na bomoi ya boyengebene: bobiki na mapipi na ye.

Ezali na bibongiseli nkóto na nkóto na mokili lelo. 
Losambo moko na moko ezali kokweisa mosusu, kasi 
bango nyonso bazali kolaka lobiko na nzela na ebongiseli 
na bango. Ndenge nini tokoyeba oyo tosengeli kopona?

Soki toponi lingomba Katoliko, boye tokondima ete 
basantu bálobela biso, yango elingi bobele koloba 
kosambela bikeko. Biblia elobi: “Mpo Nzambe azali 
bobele moko, pe molobeli bobele moko kati na Nzambe 
ná bato, ye moto Klisto Yesu;” (I Timote 2:5). Babéngaka 
sángó “Tata” kasi Yesu apekisaki yango na Matai 23:9: 
“Lisusu, bóbénga moto moko te tata na bino awa na 
mabelé: mpo moto moko kaka nde azali Tata na bino, 
oyo azali na likolo.” Ba-Assemblée de Dieu balobaka 
na biso ete koloba minoko na sika nde ezali etaliseli 
ya liboso ya Molimo Mosantu, nzokande Polo alobaki: 

KOSAMBISAMAKosambisama

“Ata nakoloba na minoko ya bato pe ya banje kasi 
nazangi bolingo, nazali lokola ngonga to sembále oyo 
ezali kolela.” (I Bakolinti 13:1)

Pene na mangomba nyonso ewélaka koloba na biso 
ete makambo mingi na Biblia elimbolami mabe, 
ebongolami mabe, to elongobani na mokili ya lelo 
te. Boye, tosengeli kondimela Biblia to malakisi ya 
bibongiseli? Eloko nini Nzambe akosalela lokola 
emekeli mpo na kosambisama?

Soki totuni Bakatoliko oyo bazali awa na 
mpokwa ya lelo: “Bokanisi ete Nzambe 
akosambisa mokili na eloko nini?” Bakatoliko 
balobaka: “Na Lingomba Katoliko.” Malamu, 
sikawa Lingomba Katoliko oyo wapi? Mpo 
bazali na oyo ya Roma, ya Ortodox Grek, ná 
bamosusu mingi. Ekozala Lingomba Katoliko 
oyo wapi? Ba-Luterien bakoloba: “Na biso,” 
boye bino ba-Batiste bolongolami. Lisusu 
soki tolobi: “Na ba-Batiste,” boye bino ba-
Pantekotiste bolongolami. Boye ekozala 
mobulu makasi,  pe moko te akoyeba eloko 
nini kosala; boye, Alakaki  ata moke te ete 
akosambisa mokili na nzela ya lingomba.

Alakaki ete akosambisa mokili na nzela ya 
Klisto, pe Klisto azali Liloba. Pe Biblia nde 
ekosambisa mokili, yango ezali Yesu Klisto 
motindo moko lobi, lelo, pe libela.

Nzembo 96:13 

Liboso na YAWE: mpo ayei, 
mpamba te ayei kosambisa 
mabele : akosambisa mokiki 
na boyengebene, pe bato na 
solo na ye.

Bisika ekomami
Yoane 1:1
Na ebandeli ezalaki Liloba, pe Liloba ezalaki elongo na Nzambe, pe Liloba ezalaki Nzambe.

Yoane 1:14 
Pe Liloba ekómaki nzoto, pe efandaki elongo na biso (pe tomonaki nkembo na ye, nkembo lokola 
oyo ya mwana na likinda ya Tata,) atondaki na ngolu pe na solo. 

Yoane 5:22
Mpo Tata azali kosambisa moto te, kasi Apesi kosambisa nyonso na maboko ya mwana:

Yoane 12:48
Moto oyo azali koboya ngai, pe azali koyamba maloba na ngai te, azali na oyo akosambisa ye: 
liloba oyo nalobi nde ekosambisa ye na mokolo ya suka. 

Baefese 1:5-7
Akanaki liboso mpo na biso ete tózala bana na ye kati na Yesu Klisto pelamoko mwango ya mokano 
na ye,
Mpo na lisanzoli na ngolu na ye na nkembo oyo ekabolaki ye biso kati na ye Molingami.
Na ye tozui lisiko na nzela na makila na ye, kolimbisama na mabunga pelamoko ngolu na ye 
efuluki mingi mpenza;

Baefese 2:5-8
Ata wana ezalaki biso bakufi kati na masumu, azalisi bison a bomoi esika moko na Klisto, 
(bobiki na ngolu mpenza;)
Pe asekwisi biso na ye, afandisi pe biso na ye na bisika na likolo kati na Klisto Yesu:
Ete na bikeke bikoya ámonisa kofuluka na ngolu na ye na nzela na boboto na ye epai na biso kati 
na Klisto Yesu.
Bobiki na ngolu na nzela na kondima; yango euti na bino te: ezali likabo na Nzambe:

I Yoane 1:7
Kasi soki totamboli kati na pole, lokola ye azali kati na pole, tozali na lisanga kati na biso, pe 
makila ya Yesu Klisto mwana na ye ezali kopetola biso na masumu nyonso. 

Emoniseli 22:18-19
Nazali kotatola moto nyonso oyo azali koyoka maloba ya lisakoli ya mokanda oyo ete, Soki moto 
abakisi likambo mosusu na makambo oyo, Nzambe akobakisela ye malozi oyo ekomami na 
mokanda oyo;
Pe soki moto alongoli liloba moko na maloba ya mokanda ya lisakoli oyo, Nzambe akolongola 
likabo na ye na buku ya bomoi, pe na engumba ya bulee, pe na makambo oyo ekomami na 
mokanda oyo.

Misala 2:38

Petelo alobaki na bango ete, Bóbongola mitema, pe moko 
na moko na bino ábatisama na nkombo na Yesu Klisto 
mpo na bolimbisi ya masumu, pe bokozua likabo ya Molimo 
Mosantu.

Na ntembe te, libatisi ezali na motuya monene, kasi 
ndenge ya kobatisama ekosala nini? Libatisi ya malamu 
ezali, to nyonso ezali malamu? Soki ondimaka Biblia, 
boye IYO, libatisi ya malamu ezali.

Mangomba mingi babatisaka na Nkombo ya Tata, 
Mwana, pe Molimo Mosantu, kasi yango ezali malamu 
te kokokana na Biblia.

Na Misala 19, bato moko basiláká kondimela Yesu Klisto, 
kasi bazuáká naino Molimo Mosantu te na mitema na 
bango. Ntoma Polo ayebaki lolenge ya malamu mpo 
na koyamba Molimo Mosantu, boye atunaki bango: 
“Bongo, bozui libatisi nini?” Pe balobaki: “Libatisi ya 
Yoane.” (Misala 19:3) Polo amonaki ete babatisamaki te 
kokokana na motindo ya Petelo na Misala 2:38, boye 
atindaki bango ete bábatisama lisusu na Nkombo ya 
Nkolo Yesu. Boye, ndenge elakamaki, bazuaki Molimo 
Mosantu.

NKOMBONkombo

Malako 16:16

Ye oyo akondima pe akozua 
libatisi akobikisama; 
kasi ye oyo akondima te 
akokweisama.

Boye, mpo na nini bayekoli babatisaki 
na Nkombo ya Yesu, nzokande Yesu, 
Ye moko, alobaki na bango bábatisa 
na Nkombo (“bankombo” te) ya 
Tata, pe ya Mwana, pe ya Molimo 
Mosantu? (Matai 28:19) Basalaki nde 
libunga? Te! Basalaki mpenza ndenge 
batindaki bango.

Ntango ozali kotánga mokanda oyo, 
kanisa nkombo na yo. Ozali mwana? 
Nkombo na yo ezali “Mwana”? Ozali 
mama? Nkombo na yo ezali “Mama”? 
Ata moke te, yango ezali bobele 
bibiangelo. Ozali na nkombo na yo 
mpenza, ezali bongo pe na Nzambe.

Eyano yango oyo:

Ata moto moko te kati na Biblia 
abatisámá na nkombo ya Tata, Mwana, pe 
Molimo Mosantu; mpo ezalaka te. Tata ezali 
nkombo te; Mwana pe ezali nkombo te; Molimo 
Mosantu pe ezali nkombo te; kasi Nkombo ya 
Tata, Mwana, Molimo Mosantu ezali Nkolo Yesu 
Klisto.

Yesu Klisto azali Nzambe! Ye azali Tata, Mwana, pe 
Molimo Mosantu.

Soki ozali koluka Molimo Mosantu pe ozali komituna 
mpo na nini Nkolo apesi yo yango naino te, okoki 
komituna motuna yango moko oyo Polo atunaki: 
“Bongo, ozuá libatisi nini?”

Bisika ekomami
Matai 28:19
Yango wana, bókende pe bókómisa bato bayekoli na bikólo nyonso, bóbatisa bango na nkombo ya Tata, 
pe ya Mwana, pe ya Molimo Mosantu:  [Nkombo ya Tata ezali nini? Nkombo ya Mwana? Nkombo ya 
Molimo Mosantu?]

Malako 16:16
Ye oyo akondima pe akobatisama akobikisama; kasi ye oyo akondima te akokweisama. 

Yoane 5:43
Nayei na nkombo ya Tata na ngai, kasi bozali koyamba ngai te; soki moto mosusu ayaki na nkombo 
na ye moko, mbele boyambaki ye. [Soki Ayei na Nkombo ya Tata na Ye, boye Nkombo na Ye ezali nini?]

Yoane 10:30
Ngali ná Tata na ngai tozali moko.

Yoane 12:45
Pe ye oyo amoni ngai amoni ye oyo atindi ngai.

Yoane 14:8-9
Filipe alobi na ye, Nkolo, lakisa biso Tata, pe ekoki mpo na biso.
Yesu alobi na ye, Naumeli na bino mingi boye, pe atako bongo, yo Filipe oyebi ngai kaka te? Ye oyo 
amoni ngai amoni Tata. Ndenge nini olobi ete, Lakisa biso Tata?

Yoane 20:27-28
Bongo alobi na Tomá ete, Tia mosapi na yo awa, pe tala maboko na ngai, pe kamata loboko na yo pe tia 
yango na mopanzi na ngai, tika ntembe, kasi zalá nde na kondima.
Pe Tomá azongisi monoko pe alobi na ye ete, Nkolo na ngai pe Nzambe na ngai. 

Misala 2:38-39
Petelo alobi na bango ete, Bóbongola mitema, pe moko na moko na bino ábatisama na nkombo ya 
Yesu Klisto mpo na bolimbisi ya masumu na bino, pe bokozua likabo ya Molimo Mosantu.
Mpo elaka ezali mpo na bino, pe mpo na bana na bino, pe mpo na baoyo nyonso bazali mosika, 
baoyo nyonso Nkolo Nzambe na biso akobenga.

Misala 4:12
Lobiko pe ezali na moto mosusu te, mpo nkombo mosusu ezali te na nse ya lola, oyo epesami na kati ya 
bato, oyo tosengeli kobika na nzela na yango.

Misala 8:12
Kasi ntango bandimaki Filipe, oyo azalaki kosakola nsango malamu ya bokonzi ya Nzambe pe ya 
nkombo ya Yesu Klisto, babandaki kobatisama, mibali ná basi.

Misala 19:3-6
Pe alobaki na bango, Boye, bozuaki libatisi nini? Balobaki ete, Libatisi ya Yoane.
Polo alobaki ete, Yoane abatisaki na libatisi ya kobongola motema, azalaki koyebisa bato ete 
bándimela moto oyo azalaki koya sima na ye, elingi koloba, Klisto Yesu.
Ntango bayokaki bongo, babatisamaki na nkombo ya Nkolo Yesu.
Pe ntango Polo atielaki bango maboko, Molimo Mosantu ekitelaki bango, pe babandaki koloba minoko 
mosusu, pe kosakola.

Baefese 4:5
Nkolo moko, kondima moko, libatisi moko,

Bakolose 3:17
Pe nyonso oyo bokosala na maloba to na misala, bósala nyonso na nkombo ya Nkolo Yesu, bópesa 
Nzambe Tata matondi na nzela na ye.

I Yoane 5:7
Mpo biloko misato ezali kopesa litatoli na likolo: Tata, Liloba pe Molimo Mosantu: pe yango nyonso 
misato ezali eloko moko. 

Mokolo moko ezali koya, oyo moko na moko na biso, 
Moklisto to te, akomona mpenza eloko nini ezali na 
ngámbo mosusu ya ridó ya ntango. Biblia elaki Bomoi ya 
Seko na bamoko, pe na bamosusu, elaki kosambisama. 

Bandá mokili ebandá, na ntembe te, moto 
nyonso asílá komituna: “Likambo nini 

ekokómela ngai ntango nakokufa?”

Kalakala mpenza, liboso Biblia ya 
kotánga ékomama, mosakoli 
Yobo atalaki malamu bikelamu. 
Alobelaki elikia ya nzete, ndenge 
ekufaka soki bakati yango, 
kasi soki mai ebelemi na 
yango, ekozonga na bomoi pe 
ekobimisa bitape ya sika. Yobo 
ayebaki ete moto, lokola nzete, 
akozonga lisusu na bomoi:

Soki moto akufi, akozonga lisusu na bomoi? 
mikolo nyonso ya kotindama oyo batindamaka 
na mosala makasi, nakozela, kino ntango 
kobondisama na ngai ekoya.

Yo okobenga, pe ngai nakoyanola yo: okozala na 
mposa makasi ya mosala ya maboko na yo.

Mpo sikawa, ozali kokoba kotánga matambe 
na ngai: ozali kotala eloko mosusu te bobele 
masumu na ngai? (Yobo 14:14-16)

Mbala mosusu Yobo azalaki na Biblia ya kotanga te, 
kasi ayebaki ete mokolo moko Nzambe akosekwisa ye 
longwa na nkunda ntango Mosikoli ya bato akoya. 

Aa soki bákomaka maloba na ngai sikawa! aa soki 
bákomaka yango na buku!

Soki bákomaka yango na ekomeli ya ebende pe na 
mondulu likolo na libanga mpo na libela.

Ngai nayebi ete mosikoli na ngai azali na bomoi, pe 
ete na suka akotelema na putulú:

Pe atako nkusú ya loposo na ngai ebebisi nzoto 
oyo, ngai nakomona Nzambe longwa na 
mosuni na ngai:  (Yobo 19:23-26)

Mosakoli azalaki kolobela Nkolo Yesu pe lisekwa ya 
libota na Ye. Na nzela na emoniseli, Yobo ayebaki ete 
ata soki banzoto na biso ekoki kobeba mobimba, Yesu 

BOMOI YA SIMABomoi Ya Sima

Yoane 5:28-29

Bókamwa te mpo na yango, 
mpamba te ntango ezali koya 
wana baoyo nyonso bazali 
na kati ya nkunda bakoyoka 
mongongo na ye,

pe bakobima, baoyo basalaki 
malamu bakobima mpo na 
lisekwa ya bomoi, baoyo 
basalaki mabe mpo na lisekwa 
ya kosambisama.

akozongisa misuni na biso. Pe na miso na biso moko, 
tokomona Boyei na Ye. Bato nyonso ya Nzambe 
bazalaka na mposa makasi ya komona mokolo ya 
nkembo yango.

Kasi, bobele ndenge Nzambe azali mpenza, zabolo 
pe azali; pe bobele ndenge Lola ezali, lifelo pe ezali. 
Likambo yango elekelaka biso. Ntoma Polo alobaki: 
“Liso emóná te pe litoi eyóká te, pe eyá na motema 
ya moto te, makambo oyo Nzambe abongísá mpo na 
baoyo balingaka ye.” (I Bakolinti 2:9)

Makanisi na biso ekoki kososola te kitoko ya Lola, 
ekoki pe kososola te nsomo ya lifelo. Yesu alobaki na 
biso ete lifelo ezali mabe mingi na lolenge ete ekozala 
malamu tókata enama moko ya nzoto na biso na esika 
ya kozua likámá ya kokende na esika ya nsomo wana.

Pe soki loboko na yo ebetisi yo libaku, kata yango; 
eleki malamu ókota na bomoi ebosono, na esika ya 
kokende na maboko mibale na lifelo, na móto oyo 
ekoki kobomama te. (Malako 9:43)

Boye nani akokende na Lola? Pe nani akokende na 
lifelo? Ezali likanisi ya mawa, kasi Yesu alobaki ete 
bato mingi bakozanga libonza oyo Alingi kopesa 
biso: Bókota na ekuke ya moke; mpamba te nzela ya 
monene pe oyo efungwámá nde oyo ememaka na 
libebi, pe bato oyo bazali kokota kuna bazali mingi; 
Mpo ete ekuke oyo ya moke pe nzela ya nkaká, 
yango nde ememaka na bomoi, pe bato oyo bazali 
komona yango bazali moke. (Matai 7:13-14)

Yesu alobaki lisusu: “Ezali te bato nyonso oyo 
balobaka na ngai, Nkolo, Nkolo, nde bakokota 
na bokonzi ya likolo; kasi moto oyo azali kosala 
mokano ya Tata na ngai oyo azali na likolo. Na 
mokolo yango, bato mingi bakoloba na ngai, 
Nkolo, Nkolo, Tosakolaki na nkombo na yo te? pe 
tobenganaki milimo mabe na nkombo na yo te? pe 
tosalaki misala ya nguya na nkombo na yo te? Nzoka 
nde nakoloba na bango polele ete, Nayebi bino ata 
moke te! Bólongwa mosika na ngai, bino bato na 
misala ya mabe.” (Matai 7:21-23)

Komibenga Moklisto elingi koloba te ete obikisami. 
Boye, motuna ya polele na makanisi na biso yango 
oyo: Ndenge nini nakozua Bomoi ya Seko? Yesu 
apesaki biso eyano ya pete: Solo, solo, nalobi na 
bino ete, Ye oyo akoyoka liloba na ngai, pe 
akondimela ye oyo atindi ngai, azali na bomoi 
ya seko, pe akosambisama te; kasi alongwe na kufa 
akómi na bomoi. (Yoane 5:24)

Ezali mawa mingi été bato moke mpenza na mokili 
lelo oyo balingaka kozua ntango na misala na bango ya 
mokolo mobimba mpo na koyoka Liloba ya Nzambe. 
Pe bazali lisusu moke koleka, baoyo bandimaka Liloba 
sima na koyoka yango.

Mangomba elobaka na biso ete tózala bato malamu, 
tókanisa makambo ya malamu, tókosa te, tóbúba 
te, to tóyiba te, pe tokokende na Lola. Basosolaka 
te ete lifelo ekotonda na bato oyo bomoi na bango 
emonanaka lokola bomoi ya malamu. Solo ezali ete 

tokokota na Lola te mpo na misala na biso ya malamu 
to mpo tosambelaka na lingomba moko boye. Ezali 
bobele na nzela moko ememaka na Bomoi ya Seko, 
ezali na nzela ya Yesu Klisto. Alakisa na biso ete 
tosengeli KONDIMA Liloba na Ye, yango nde Biblia. 
Soki te, tokobika ndenge nini?

Ntango mokolo ya kosambisama ekokoka mpo na yo, 
okoyoka maloba oyo: “Yaka, yo mopámbolami ya Tata 
na ngai, zuá libula ya bokonzi oyo ebongisámá mpo 
na yo longwa na ebandeli ya mokili,” (Matai 25:34) to 
okoyoka: “Longwá mosika na ngai, yo molakelami 
mabe, kendé na móto ya seko oyo ebongisámá mpo 
na zabolo ná banje na ye”? (Matai 25:41)

Ntango miso na yo ezali kotánga maloba oyo, esengeli 
na yo kopona: Osepeli kopona kondima Liloba ya 
Nzambe?

Okolekisa seko na seko wapi?

Bisika ekomami
Yobo 14:12-16
Moto pe asengeli kolala, pe akotelema te. kino ntango likolo ekozala lisusu te, bakolamuka te, 
bakolamusama pe na mpongi na bango te.
Aa soki óbombaka ngai ata na nkunda, soki óbombaka ngai kino nkanda na yo ekozonga sima, soki 
ókatelaka ngai ata ntango mpo ókanisa ngai!
Soki moto akufi, akozonga lisusu na bomoi? Mikolo nyonso ya kotindama oyo batindamaka na mosala 
makasi, nakozela, kino ntango kobondisama na ngai ekoya.
Yo okobenga, pe ngai nakoyanola yo: Okozala na mposa makasi ya mosala ya maboko na yo.
Mpo sikawa, ozali kokoba kotánga matambe na ngai: ozali kotala eloko mosusu te bobele masumu na 
ngai?

Yobo 19:23-26
Aa soki bákomaka maloba na ngai sikawa! aa soki bákomaka yango na buku!
Soki bákomaka yango na ekomeli ya ebende pe na mondulu likolo na libanga mpo na libela.
Ngai nayebi ete mosikoli na ngai azali na bomoi, pe ete na suka akotelema na putulú:
Pe atako nkusú ya loposo na ngai ebebisi nzoto oyo, ngai nakomona Nzambe longwa na mosuni na ngai:

Matai 7:21-23
Ezali te bato nyonso oyo balobaka na ngai, Nkolo, Nkolo, nde bakokota na bokonzi ya likolo; kasi moto 
oyo azali kosala mokano ya Tata na ngai oyo azali na likolo.
Na mokolo yango, bato mingi bakoloba na ngai, Nkolo, Nkolo, Tosakolaki na nkombo na yo te? pe 
tobenganaki milimo mabe na nkombo na yo te? pe tosalaki misala ya nguya na nkombo na yo te?
Nzoka nde nakoloba na bango polele ete, Nayebi bino ata moke te! Bólongwa mosika na ngai, bino 
bato na misala ya mabe.

Matai 22:14
Mpo bato mingi babengami, kasi moke nde baponami.

Yoane 3:16-17
Mpo Nzambe alingaki mokili mingi, yango wana apesaki mwana na ye se moko, mpo moto nyonso oyo 
akondimela ye akufa te kasi azua bomoi ya seko.
Mpo Nzambe atindaki mwana na ye na mokili, mpo asambisa mokili te, kasi mpo mokili ebika na 
nzela na ye.

Yoane 5:24
Solo, solo, nalobi na bino ete, Ye oyo akoyoka liloba na ngai, pe akondimela ye oyo atindi ngai, azali na 
bomoi ya seko, pe akosambisama te; kasi alongwe na kufa akómi na bomoi. 

I Bakolinti 2:9
Liso emóná te pe litoi eyóká te, pe eyá na motema ya moto te, makambo oyo Nzambe abongísá mpo na 
baoyo balingaka ye. 

I Batesaloniki 4:13-18
Lisusu, bandeko, tolingi te ete bozanga koyeba makambo oyo etali bato oyo balali; mpo boyoka mawa te 
lokola bamosusu oyo bazangi elikia.
Mpo soki kondima na biso ezali ete Yesu akufaki pe asekwaki, ndenge moko pe, baoyo balali kati na 
Yesu, Nzambe akozongisa bango na bomoi elongo na ye.
Mpo tala oyo tozali koyebisa bino na kolanda liloba ya Nkolo, ete biso bato ya bomoi oyo tozali kotikala 
kino komonana na Nkolo tokoleka soki moke te liboso na baoyo balali.
Mpo Nkolo ye moko akokita uta na likolo na kogánga makasi, na mongongo ya mwanje mokonzi, pe na 
kelelo ya Nzambe, pe bakufi kati na Klisto bakosekwa liboso.
Na sima biso bato ya bomoi oyo totikali, tokonetwa elongo na bango na mapata, mpo na kokutana na 
Nkolo na mopepe; pe na ndenge yango tokozala libela elongo na Nkolo.
Na yango, bóbóndisanaka na maloba oyo.

Genese 3:6-7

Ntango mwasi amonaki ete nzete yango ezalaki malamu 
na kolia, pe ete ezalaki kitoko na miso pe ete nzete yango 
ezalaki malamu mpo na kozipola bososoli ya moto, 
akamataki mbuma yango, pe aliaki, pe apesaki na mobali na 
ye, oyo azalaki na ye elongo, ye pe aliaki.

Pe miso na bango mibale efungwamaki, pe bayebaki ete 
bazalaki bolumbu; batongaki nkasa ya mosuke, pe basalaki 
nkamba ya kolata.

Genese 3:14-15

Bongo YAWE Nzambe alobaki na nyoka, Lokola osali 
likambo oyo, olakelami mabe na kati ya banyama nyonso, 
pe nyama nyonso ya lisobe; okotambola na libumu na yo, pe 
okolia putulú mikolo nyonso na bomoi na yo.

Pe nakotia bongúná kati na yo ná mwasi, pe kati na 
momboto na yo ná momboto na ye; ye akopanza motó na yo, 
pe yo okozokisa ye na litindi.

LISUMU YA EBANDELILisumu Ya Ebandeli

Genese 3:1

Nyoka alekaki nyama nyonso 
ya elanga na mayele mabe, 
oyo YAWE Nzambe asilaki 
kozalisa. Alobaki na mwasi 
ete, Nzambe alobaki solo ete 
bino bokoki kolia mbuma na 
nzete nyonso na elanga te?

Yango nde lisumu ya liboso oyo ekomami na Biblia. 
Nyama ya mayele mabe koleka, nyoka, “akosaki” 
Eva mpo ália eteni ya mbuma oyo epekisamaki. Aliaki 
yango, na sima apesaki yango na mobali na ye, yango 
nde ememaki bango kososola ete bazalaki bolumbu.

Mituna mpenza ya kotuna ezali: Ndenge nini nyoka 
akoki koloba? Likambo nini ezali kati na mbuma 
ya póme pe kozala bolumbu? Pe, momboto 
ya nyoka ezuami wapi kati na nyonso 
oyo?

Biblia elobi ete nyoka alekaki nyama 
nyonso ya elanga na “mayele 
mabe”. Azalaki mpenza lokola 
moto, pe akokaki kotambola, 
koloba, ata pe kosolola na 
mayele. Sima na ye kokosa 
mwasi ya Adama, Nzambe 
alakelaki ye mabe pe akómaki 
nyoka, kasi ezalaki te liboso na 
mabe kosalema pe momboto 
kolónama.

Biblia elobi, na Genese 3:15, 
ete nyoka azalaki na momboto, 
pe Nzambe atiaki koyinana kati na 
mimboto yango mibale. Na ntembe 
te, momboto ya nyoka esanganaki 
na momboto mpenza ya Eva liboso na 

bokabwani. Ndenge nini nyonso wana ekokaki kozala 
mbano ya kolia mbuma ya póme? Boye, biteni ya 
makomi sima na yango, “Adama apesaki mwasi na 
ye nkombo Eva; mpo azalaki mama ya baoyo nyonso 
bazali na bomoi.” Bótala malamu, elobi te ete Adama 
azalaki tata ya baoyo nyonso bazali na bomoi.

Na Biblia, “mbuma” ezali na lolenge mingi. Ya solo, 
mbuma mpenza ezali, lokola mbuma ya póme, oyo 
elónamaka pe eliámaka lokola bilei. Ezali pe na mbuma 
mosusu oyo eatlisaka misala na biso, ézala misala 
ya mokili lokola bilanga pe mombongo, to misala ya 
molimo lokola kosala bikamwa pe koteya Nsango 
Malamu. Na sima, ezali pe na mbuma ya libumu, elingi 
koloba kokumba zemi pe kobota mwana.

Kolia mbuma mpenza nde ekokaki kosala ete Adama ná 
Eva básosola ete bazalaki bolumbu? To, esengelaki ete 
mobali ná mwasi básangana na nzoto mpo básosola 
mpo na nini basengelaki kozipa biteni mosusu ya nzoto 
na bango?

Likambo nini mpenza esalemaki mokolo wana na 
Elanga mpo bato nyonso bábanda kokufa?

Ndenge  moko Momboto ya mwasi ezalaki 
mpenza Nzambe Ye Moko amizalisaki kati na 
mosuni ya moto, momboto ya nyoka pe ezali 
nzela mpenza oyo Satana azuaki mpo ákoka 
komifungolela nzela ya koya kati na bato. 
Ekokaki kosalema te ete Satana (mpo azali 
bobele ekelamu ya molimo oyo EKELÁMÁ) 
ámizalisa na lolenge Nzambe Amizalisaki, boye 

lisolo ya Genese elobi ndenge abotaki momboto 
na ye pe amikotisaki to amitiaki kati na bato. 
Lisusu bóbosana te ete Satana  abengami 
“nyoka”.  Ezali  momboto na ye to lolenge 
amikotisaki kati na baton de tozali kolobela.

Liboso ete Adama áyeba nzoto ya Eva, nyoka 
asilaki koyeba yango liboso na ye. Pe mwana 
oyo abotamaki na yango, ezalaki nde Kaina. 
Kaina autaki na (azalaki mwana ya) “Moto 
Mabe,” I Yoane 3:12.

…Solo na likambo yango ezali ete Eva azalaki 
na  zemi ya bana mibali MIBALE (mapasa), 
oyo bautaki na bokutani  EKESANI. Azalaki na 
zemi ya mapasa, oyo ya Kaina ezuamaki ntango  
moke liboso na oyo ya Abele.

Bisika ekomami
Genese 3:6-7
Ntango mwasi amonaki ete nzete yango ezalaki malamu na kolia, pe ete ezalaki kitoko na miso pe 
ete nzete yango ezalaki malamu mpo na kozipola bososoli na moto, akamataki mbuma yango, pe 
aliaki, pe apesaki na mobali na ye, oyo azalaki na ye elongo, ye pe aliaki.
Pe miso na bango mibale efungwamaki, pe bayebaki ete bazalaki bolumbu; batongaki nkasa ya 
mosuke, pe basalaki nkamba ya kolata.
[Bayebaki ndenge nini ete bakómi bolumbu sima na bango kolia eteni ya mbuma?]

Genese 3:13-15
YAWE Nzambe alobaki na mwasi, Osali bongo mpo na nini? Mwasi alobaki, Nyoka akosi ngai, pe 
nalei.
Bongo YAWE Nzambe alobaki na nyoka, Lokola osali likambo oyo, olakelami mabe na kati ya 
banyama nyonso, pe nyama nyonso ya lisobe; okotambola na libumu na yo, pe okolia putulú mikolo 
nyonso na bomoi na yo.
Pe nakotia bongúná kati na yo ná mwasi, pe kati na momboto na yo ná momboto na ye; ye 
akopanza motó na yo, pe yo okozokisa ye na litindi.
[Nyoka azalaki na momboto. Na ntembe te, yango ezalaki nyoka ya lelo te.]

Genese 3:20 
Adama apesaki mwasi na ye nkombo Eva; mpo azalaki mama ya baoyo nyonso bazali na bomoi.
[Mpo na nini Adama abengami tata ya baoyo nyonso bazali na bomoi te?]

Genese 4:1-2
Adama ayebaki Eva mwasi na ye, pe ye azuaki zemi pe abotaki Kaina. Eva alobaki pe ete, Naboti 
mobali na lisalisi ya YAWE.
Abotaki lisusu ndeko na ye ya mobali, Abele. Abele azalaki mobateli na mpate, pe Kaina azalaki 
molóni ya bilanga.
[Bomoi nyonso eutaka na Nzambe, zemi yango ézala na libala to na makango. Satana akoki kokela 
bomoi te.]

Luka 3:38
Mwana ya Enosa, mwana ya Sete, mwana ya Adama, mwana ya Nzambe. 
[Wapi mwana ya liboso, Kaina, na molongo ya Adama?]

I Yoane 3:12
Ezali te lokola Kaina, oyo autaki na moto mabe pe abomaki ndeko na ye. Pe abomaki ye mpo na 
nini? Mpo misala na ye moko ezalaki mabe, kasi oyo ya ndeko na ye ezalaki ya boyengebene.
[Nzambe akelaki Adama na elilingi na Ye moko. Mabe ya Kaina eutaki wapi, pe boyengebene ya 
Abele eutaki wapi? Basangolaki misala na bango na batata na bango.]

Yuda 1:14
Ee, moto ya nsambo sima na Adama, ye Enoka, asakolaki liboso mpo na bango ete, Nkolo asili 
koya na bibele na Babulami na ye.
[Esika moko te na Biblia Kaina azali na molongo ya Adama.]

MOKOLO YA NSOMO YA NKOLOMokolo Ya Nsomo Ya Nkolo

Malaki 4:1

Mpo, tala, mokolo ezali koya, 
ezali kopela lokola litumbu 
ya móto…

Malaki 4:5-6

Tala, nakotindela bino Eliya mosakoli liboso na koya ya 
mokolo monene pe ya nsómo ya YAWE.

Akozongisa mitema ya batata epai na bana, pe mitema ya 
bana epai na batata na bango, ete naya pe nabeta mokili na 
ekweli mabe te.

Buku ya suka ya Kondimana ya Kala elaki kobebisama 
ya mokili. Kasi liboso na suka, esakolamaki ete Eliya 
mosakoli akoya pe akotalisa Masiya. Bato mosusu 
balobaka ete Yoane Mobatisi akokisaki lisakoli yango.

Eleki mibu nkóto mibale, Bayuda bazalaki kozela boyei 
ya Masiya. Bayebaki ete Malaki asakoláká ete mobali 
moko, oyo akozala na molimo ya Eliya, akotalisa bango 
Masiya. Kasi ntango Yoane Mobatisi ayaki, azalaki te 
oyo bango bakanisaki ete Eliya akozala. Ntango batunaki 
Yesu, mpo na nini Eliya ayaki liboso te, Ayebisaki bango 
polele ete Yoane nde azalaki kokokisama ya lisakoli 
yango: “Pe soki bolingi kondima yango, ye nde Eliya 
oyo asengelaki koya.” (Elias na lokótá ya Greki ezali 
Eliya na Baebele.)

Bobele bato moke nde bandimaki emoniseli yango. 
Mpo na bakambi mingi ya mangomba, Yoane azalaki 
bobele moto ya kolekisa ndelo oyo azalaki kotelemela 
bibongiseli na bango. Bazangaki bobele kososola 
molimo ya Eliya te, kasi likambo mabe koleka ezali ete, 
bazangaki pe kososola Boyei ya Klisto.

Boye, Yoane Mobatisi akokisaki nde lisakoli 
ya Malaki? Na mobimba te.
Likambo ya liboso, mokili “epeli naino lokola litumbu 
ya móto” te, na bongo toyebi ete ata bongo, eteni 
mosusu ya Malaki 4 esengeli kokokisama. Eteni 
mosusu ya Likomi yango, oyo ekokisamaki na Yoane 
te, ezali, “akozongisa mitema ya bana epai ya batata 
na bango.” Pe, Yesu, Ye moko, asakolaki ete Eliya 
akoya (na sima) pe akobongisa makambo nyonso. 
(Matai 17:11)

Yango wana tosengeli kozela Eliya liboso na 
Boyei ya Mibale ya Klisto!
Sikawa, na mikolo oyo, ntango ekoki mpo na Boyei 
ya Mibale ya Nkolo Yesu. Lisusu, tozali na elaka ete 
molimo ya Eliya nde ekotalisa Ye epai na biso kokokana 
na Malaki 4. Kasi bato nini bakososola Eliya ntango 
akoya? Bobele baoyo bazali kozela ye.

Maloba oyo ya Nkolo pe Mobikisi na biso eyaka na 
makanisi ntango tokanisaka lisakoli ya Malaki mpo na 
bangonga oyo ya suka ya ntango:

Kasi nazali koloba na bino ete Eliya asílá 
koya, pe bayebaki ye te… 

Matai 17:12

Ekozala boni soki tozangi kososola boyei 
oyo ya Eliya? Tokozanga pe kososola Boyei 
ya Mibale ya Klisto, ndenge bakomeli ná 
Bafalisayi bazangaki kososola Boyei na Ye ya 
Liboso mpo bandimaki Yoane Mobatisi te?

Bisika ekomami
II Mikonzi 2:15
Ntango bana ya basakoli oyo bazalaki na Yeriko bamonaki ye na mosika, balobaki, Molimo ya 
Eliya ekiti likolo na Elisa. Pe bayaki kokutana na ye, pe bagumbamaki liboso na ye kino na nse.

Yisaya 40:3-4
Mongongo ya moto oyo azali kogánga na biliki, Bóbongisa nzela ya YAWE, kati na esika ekaúká, 
bósembola balabala monene mpo na Nzambe na biso.
Lobwaku nyonso ekotombwama, pe ngomba nyonso, ya monene pe ya moke, ekokitisama. Esika 
ya matutú-matutú ekosembolama, pe esika ya mabúlú-mabúlú ekobongisama alima. [Yoane 
Mobatisi]

Malaki 3:1
Tala, nazali kotinda motindami na ngai [Yoane Mobatisi], pe akobongisa nzela liboso na ngai. 
Pe Nkolo oyo bozali kozela akoya pwasa na tempelo na ye, motindami ya kondimana, oyo bozali 
kosepela na ye, tala, akoya. YAWE na bibele alobi bongo.

Malaki 4:1-6
Mpo, tala, mokolo ezali koya, ezali kopela lokola litumbu ya móto [ekokisami naino te]; pe 
bato nyonso ya lolendo pe baoyo basalaka makambo ya mabe bakozala lokola matiti ya masangu. 
Pe mokolo oyo ezali koya ekozikisa bango, YAWE na bibele alobi bongo, pe yango ekotikela bango 
mosisa te, etape pe te.
Kasi epai na bino baoyo bobangaka nkombo na ngai, Moi ya boyengebene ekobima, ná kobikisa na 
mapapu na ye; bokobima mpenza pe bokopumbwa-pumbwa lokola bana-ngombe kati na lopango.
Pe bokonyata bato mabe, mpo bakokóma lokola putulú na nse ya makolo na bino, na mokolo oyo 
ngai nazali kobongisa, YAWE na bibele alobi bongo.
Bókanisa mobeko ya Mose mosaleli na ngai, oyo napesaki ye na Horebe mpo na Yisalaele mobimba, 
yango malako pe kosambisa-sembo.
Tala, nakotindela bino Eliya mosakoli liboso na koya ya mokolo monene pe ya nsomo ya 
YAWE.
Akozongisa mitema ya batata epai na bana [Yoane Mobatisi], pe mitema ya bana epai na 
batata na bango [Eliya ya mikolo oyo], ete naya pe nabeta mokili na ekweli mabe te.

Matai 11:10
Mpo na ye nde ekomámá ete, Tala, nazali kotinda motindami na ngai liboso na yo, pe akobongisa 
nzela na yo liboso na yo.  [Malaki 3:1, Yoane Mobatisi]

Matai 11:14
Pe soki bolingi kondima yango, ye nde Eliya oyo asengelaki koya. [Yoane Mobatisi]

Matai 17:11-12
Ye ayanolaki ete, Ya solo, Eliya azali koya pe akobongisa makambo nyonso. [Eliya ya mikolo oyo]
Kasi nazali koloba na bino ete Eliya asílá koya pe bayebaki ye te, kasi basalaki ye makambo oyo 
balingaki. Ndenge moko pe Mwana ya moto asengeli komona mpasi na maboko na bango. [Yoane 
Mobatisi]

Luka 1:17
Lisusu, akotambola liboso na ye na molimo pe na nguya ya Eliya, mpo na kozongisa mitema 
ya batata epai ya bana, pe bato oyo bazanga botosi epai ya mayele ya bayengebene, mpo na 
kobongisela Nkolo bato oyo babongisami. [Yoane Mobatisi]

LILOBALiloba

Baebele 4:12

Mpo liloba ya Nzambe ezali 
na bomoi pe ezali na nguya pe 
epeli makasi koleka mopanga 
nyonso ya mino mibale pe 
ekótaka kino kokabola 
bomoto ya kati ná molimo, pe 
matongá ná mafuta na yango, 
pe ekoki kososola makanisi pe 
mikano ya motema.

Ná malakisi, bibongiseli, pe masámbo ebele boye na 
mokili ya lelo, bandimi ya solo bazali wapi? Soki Petelo, 
Yakobo ná Yoane bazalaki awa na mokili lelo, balingaki 
kokota na ebongiseli nini? Bikamwa elingaki kokoba 
kolanda mosala na bango ya koteya to balingaki koloba 
ete ntango wana esilá koleka? Balingaki kobeta ntembe 
na likambo ya libatisi? Balingaki kolanda malakisi ya 
lingomba na bango atako yango ezalaki mwa moke 
libanda na Liloba? Balingaki kondima Biblia, to balingaki 
kondima Bafalisayi ná Basadukayi ya lelo?

Mítuna yo moko motuna oyo: Soki Yesu Klisto azalaki 
awa lelo, olingaki kotika nyonso mpo na kolanda Ye? 
Olingaki kondima Liloba na Ye?

Apesi yo libaku yango moko oyo Apesaki na bayekoli 
na Ye. Atii buku moke oyo na loboko na yo mpo na 
kozongisa yo na Liloba na Ye, Biblia na Ye. Okobeta 
ntembe na yango?

Mibali pe basi, baninga na ngai, bozali 
kososola ete Nzambe ya Likolo, oyo 
asekwisaki Klisto Yesu longwa na bakufi, 
Akúfá te kasi Azali na bomoi. Pe soki 
Akokisaki Liloba na Ye mpo na David, 
soki Akokisaki yango mpo na Eliya, soki 
Akokisaki yango mpo na Mose, soki 
Akokisaki yango mpo na bana ya Baebele, 
soki Akokisaki yango mpo na—mpo na 
Daniele, Akokokisa yango pe mpo na ngai 
ná yo.

Olingi koyeba makambo mosusu? 

